
Andy Musgrove - ornitologiarako Erresuma Batuko elkargoko doktorea 

«Hegazti basatiak ordain-akerrak dira, oilasko ekoizpen ereduak auzitan ez jartzeko» 


Etxalde intentsiboetan hegaztiak leku itxian eta pilatuta egoteak hegaztien gripearen birusa zabaltzeko eta horren mutazioak gertatzeko giro ezin egokiagoa sortu duela dio Ingalaterrako adituak. 

edu lartzanguren - DONOSTIA 

Andy Musgrove doktorea (1971, Leeds, Ingalaterra) Ornitologiarako Erresuma Batuko Elkargoko aditua da. Hegaztien gripea txori migratzaileen bidez zabaltzen ari dela zalantzan jartzen du. Haatik, etxaldeetako oilaskoen salerosketan eta hegaztien legez kanpoko trafikoan dago gaitzaren bektorea, adituaren arabera. 

Hegazti migratzaileak H5N1 birusa zabaltzen ari direla ziurtzat jotzen ari dira egunotan Europako osasun agintariak. Ornitologiarako Erresuma Batuko Elkargoko (BTO) adituek zalantzan jarri duzue hegazti basatien eginkizuna. Zergatik? 

Ez dago froga sendorik hegazti basatiak gaitza zabaltzen ari direla esateko. Jende asko dabil birusa hegazti osasuntsuetan bilatzen, baina ez dute oraindik ezer aurkitu. Bistan da, ezin dela hori baztertu, baina orain arteko zantzuak oso azalekoak dira. Hegaztien gripea ur txoriak ibiltzen diren lekuetan agertu dela argudiatzen dute, baina ur txoriak leku askotan ibiltzen dira. 

Hegazti migratzaileen bidez ez bada, nola ari da gaitza zabaltzen, zure ustez? 

Begi bistako beste aukera oilasko mugimenduena da, legezko zein legez kanpoko salerosketa, alegia. Gaur [atzo] itsasontzi bat harrapatu dute Txinatik hegaztien gripearekin kutsaturiko oilaskoak Taiwanera eramaten. Bistan da gaitza horrela zabaldu dela hasiera batean Asiako ekialdean. Gauza bera ikusi dugu animalien beste izurriekin: gizakien eskutik zabaltzen dela gaitza, alegia. Hegaztien gripea Asia erdialdean nola zabaldu den ikusita, izurrite gune asko transiberiar trenaren ibilbidean agertu direla ikusi da. Gaitzaren Asiako ekialdetik mendebaldera zabaltzea ez dator bat hegazti migratzaileen mugimenduekin, bai ordea oilaskoen salerosketa bideekin. 

Zergatik ari dira orduan nazioarteko agintariak hegazti migratzaileen tesia lehenesten? 

Zentzuzko teoria delako. Edonola ere, birus bat bezalako gauza txiki baten bila ari diren pertsonek ideia irekiak izan behar dituztela uste dut. Uda hasieran bi arrano harrapatu zituzten Bruselako aireportuan. H5N1 birusa zuten. Hegaztien trafikoa oso zabalduta dago eta litekeena da hori izatea gaitza hedatzeko bidea. 

Horrek agintarien lana erraztuko luke, askoz zailagoa baita hegaztien migrazioak kontrolatzea animalien trafikoa baino. 

Mendebaldean errazagoa litzateke, zalantzarik gabe, baina munduko bete leku askotan ez litzateke horren erraza izango. Afrikan, esaterako, ezinezkoa litzateke kontrolatzea. Normala da, gainera, agintariek hegazti basatiak erruduntzat hartzea. Munduko gobernuentzat eta abeltzaintza erakundeentzat hobe da ordain-aker erraz bat bilatzea, euren ekoizpen ereduak auzitan jartzea baino. Asian zein Europan pilatuta izaten dituzte oilaskoak eta oiloak etxalde intentsiboetan. Giro ezin aproposagoa da hori birusak zabaltzeko eta mutatzeko. 

Hori da hain zuzen hainbat herrialdetako gobernuek agindu dutena: larrean elikatzen ziren oilaskoak kortaratzea. Arriskua handitzen ari dira, orduan? 

Segun eta zer bilatzen duten abereak bakartzen. Izurria agertzen bada etxalde batean, aukera ematen dizu horrek gaitza gune horretan itotzeko. Abereak libre badabiltza, zailagoa da hori egitea eta errazagoa da gizakiak kutsatzea. 

Ehiza debekatzea neurri egokia litzateke? 

Hala egin dute hainbat herrialdetan: Turkian, Errumanian eta Libanon, esaterako. Asmoa zera da, hegaztien birusa ehiztarien giza gripearen birusarekin nahastea galaraztea. Nahastuz gero, gizakitik gizakira erraz kutsatuko den aldaera sortzea litekeena dela uste da. Gu, berriz, ehiztariekin lanean ari gara, eta hegaztien laginak hartzen ditugu birusaren bila. 

Hemengo ornitologoek salatzen dutenez, ez dakite nola jokatu hegaztiekin aritzeko orduan, euren buruak babesteko. Nolako neurriak hartu dituzue zuek? 

Kontu handiz aztertu dugu gaia, eta egun dauden zantzuen arabera, garbitasun neurri normalak aski dira gaitza kutsatzeko arriskua minimoa izateko. Hegaztiekin ibili ondoren eta jan aurretik eskuak garbitzea, esaterako. Ikusita Asian egon diren kasuak erlatiboki gutxi izan direla, gaitza ez dela erraz kutsatzen ondorioztatu behar da. Edonola ere, maskarak eta eskularruak erabiltzea aholkatzen diegu hegaztiekin dabiltzan guztiei. 

Txinan gaitza gelditzeko asmotan milaka hegazti basati hil dituztela zabaldu da. Zentzurik al du horrek? 

Gaia aztertu duten guztiak horren aurka mintzatu dira. Birusa hegazti basatietan balego, horrek gaitza zabaldu egingo luke, sakabanaketa dela eta. Izan ere, hegaztiak negua pasatzera leku batera joaten direnean, finkatu egiten dira hein batean, eta errazagoa da kontrolatzea. Tiroka hiltzen hasten bazara, sakabanatu egingo dira. Horrez gain, hegaztiak estresatuko dituzu, eta haien immunitate sistema ahuldu egingo da eta errazago erasango die birusak. Nazio Batuen Erakundeko aditu batzordeek argi esan dute horrek kaltea besterik ez lukeela ekarriko. Baliabideak arazoaren muinetik desbideratuko lituzke, hau da oilasko etxaldeetatik. 

Nolako kaltea eragin diezaieke izurriak galtzeko zorian diren espezien kontserbazio ahaleginei? 

Leku gutxitan biltzen diren uretako hegaztiak arriskuan egon daitezke. Antzar indiar gutxi dago mundu osoan, eta Mongolian gertaturiko izurrian populazio osoaren %5 eta %10 artean hil dira. Leku askotan sakabanaturiko hegaztien kasuan, berriz, izurritea agertu eta animalia asko hilko balira ere, berehala berreskuratuko litzateke espeziea. Izan ere, animaliok milioika urte bizi izan dira hegaztien gripearekin 

